
君生下者，莫尚乎崇澹泊，子困窮，遵道以端本，推誠而達下。故聖祖之誡，以慈儉為

寶；《大易》明訓，垂簡易之文。未有上約而下不豐，欲寡而求不給。朕以眇薄，遭逢

內難，刷君父之仇恥，攄億兆之哀冤，而股肱大臣，群卿庶士，引義抗請，至於再三。

以圖宗社之安，以答華夷之望，俯從眾欲，夙夜震兢。思所以克己復禮，修政安人，宵

興匪寧，旰食勞慮。

夫儉過則酌之以禮，文勝則矯之以質，庶乎俗登太古，道洽生靈，儀刑邦家，以化天下。

內庭宮人非職掌者，放三千人，任從所適。長春宮見在斛鬥及絲草席等，依前戶部收管。

鄠縣渼陂鳳翔府駱穀地還府縣。教坊樂官翰林待詔伎術官並總監諸色職事中，冗員者共

一千二百七十人，並宜停廢；總監中一百二十四人，先屬諸軍，並各歸本司；餘七百三

人，勒納牒，身放歸本管。先供教坊衣糧一百分，廂家及諸司新加衣糧三千分，並宜停

給。應緣田獵鷹雛獸犬等，並宜放除。五坊加配諸道鷹鷂等，長慶以來常進外宣索，自

今已後，一切停進。其須備蒐狩量留者，宜準憲宗朝故事。其今年新宣附食度支衣糧小

兒一百人，並宜停罷。應別詔宣索纂組雕鏤，不在常貢內者並停。度支鹽鐵戶部及州府

百司，應供宮禁年支，一物以上，並準貞元額為定。度支撿勘其元和以來加配合停色數，

二十日內分析聞奏。先造供禁中床榻，以金飾瑟瑟雜寶鈿珍珠瑪瑙裝者，悉宜停進。東

頭御馬坊球場，並卻還左龍武軍。其殿及亭子，令所司拆毀，餘舍並賜龍武軍收管。應

行從處張設，不得用花蠟結彩華飾。今年已來諸道所進音聲女人，各賜束帛，放還本道。

應城外墳墓，先有開劚道路以備行幸處，宜令兩軍及府縣曉示百姓，任其修塞。其大逆

魁首蘇佐明、王嘉憲、石定寬、閻惟直及因凶賊奸計遂與同謀人劉克明、田務成、許文

端等，汙瀦無赦，梟首無論，已處斬訖，家並籍沒。妖妄僧惟真道士趙歸真等，或假於

卜筮，或託以醫方，疑眾挾奸，矯誣干禁，並從流竄，以靖京師。其情非奸謀，跡涉詿

誤者，自今已後，一切不問。凶徒既殄，寰宇佇康，載舉令猷，用宏庶績。

於戲！昔漢文顧十室之產，而天下乂安；我太宗皇帝勤四海之理，而帝業隆盛。暨乎列

聖，罔不承式，而歲代滋久，訛弊以生。仍屬難故，未遑改作。朕祗荷重器，思臻大寧，

將正躬以立訓，爰取新而革故。咨爾百辟卿士，外服侯衛，其喻朕意，永堅乃心。無縱

欲而敗度，自厎身於不類，率是教典，用交修焉。布告中外，咸使知悉。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

